
Tórshavn, 19. februar 2007
Viðv. strategipappíri um samfelagsbygnað  
Víst verður til teldupost dagfest 30. januar 2007, har strategipappír í sambandi við visjón 2015 um samfelagsbygnað er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri samfelagsbygnað
KSF tekur fult undir við aðalmálinum – at Føroyar hava ein opnan og burðardyggan marknaðarbúskap við grundfesti í vælferðarsamfelagnum, har avgerðir og ábyrgd eru nær borgaranum, og har uppgávurnar verða loystar við størst møguligari virðisskapan. Føroyar skulu verða millum fremstu tjóðir búskaparliga, og tað er greiða fatan hjá KSF, at í hesi stremban hava kommunurnar eyðsæð bæði stóran týdning og stóra ábyrgd.
Strategiskjalið leggur fram uppskot, sum skulu verða við til at skapa ein nóg stóran búskaparvøkstur til, at Føroyar verða millum fremstu lond at virka og liva í. KSF skal her nema við nakrar av strategiinum, sum hava serligan áhuga fyri kommunurnar.

Skatta-, avgjalds- og stuðulsskipanir

Strategiskjalið leggur stóran dent á, at skattatrýstið skal verða kappingarført við tað í grannalondunum, og tí skal skatturin lækka. Skattainntøkurnar hjá landi og kommununum eiga bert at verða nýttar til at fíggja tær vælferðartænastur, ið samfelagið vil bjóða borgarum sínum. Í hesum liggur, at skatturin framyvir ikki skal nýtast til at føra vinnupolitikk og stuðulspolitikk, til skattapolitisk framíhjárættindi hjá ávísum vinnum og bólkum v.m. 
KSF tekur undir við hesum, men skal viðmerkja, at tess fleiri uppgávuøki, ið kommunurnar skulu umsita, tess størri skal kommunuskattainntøkan verða, tí tað verður um kommunskattin, at uppgávurnar skulu fíggjast. Partur landskassans av inntøkuskattinum fer tí at lækka munandi.
KSF metir, at hetta kann hava eina ávísa avleiðing við sær fyri samlaðu skattaskipanina. Allur progressivitetur í skattinum skal tó vera í landsskattinum, um tann meginreglan skal verða fylgd, at við avgerðarrættinum fylgir eisini tann fíggjarliga ábyrgdin.

Henda meginregla hevur altavgerandi týdning fyri KSF at halda fast um.

Tó at landsskatturin skal lækka samsvarandi økingini í kommunuskattinum í sambandi við útlegging av uppgávum til kommunurnar, so er týdningarmikið, at henda javning í skattinum ikki hevur ávirkan á, hvat skattgjaldarin skal rinda – tí hann skal rinda neyvt tað sama, sum áðrenn. 

Almennur bygnaður

Sambært strategiskjalinum skal nýggj játtanarskipan setast í verk, har landsstýrið í samráðingum við m.a. kommunurnar skal seta teir makrobúskaparligu karmarnar. Landsstýrið boðaði eisini frá nakað tí sama fyri jól.

Strategiskjalið leggur upp til, at inntøkur og útreiðslur fyri árið eftir skulu ásetast 1. mai, og í tíðarskeiðinum til 1. oktober skulu so raðfestingar fara fram á ymsu rakstrarøkjunum ásettar innanfyri avtalaða karmin. Við hesum fæst yvirskipað stýring á almenna búskapinum, og møguligt verður at føra ein samskipaðan búskaparpolitikk fyri Føroyar, ið eisini tekur atlit til skiftandi konjunkturar.

Fyri landsstýrið er hetta ivaleyst eitt hent stýrisamboð, men KSF setur fleri stór spurnartekin við ætlanina. 
Tað er fyri tað fyrsta alneyðugt, um henda nýggja játtanarskipanin skal verða møgulig, at tann politiska fíggjarlógartilgongdin annars eisini verður broytt – bæði formelt og siðvenjuliga. Hugsað verður eitt nú um, at løgtingið – hóast at tað sambært strategiini skal góðkenna tann samlaða karmin pr. 1. mai – als ikki er bundið til at halda seg innanfyri hendan karm.  

Sum kunnugt skulu kommunurnar verða lidnar við sína fíggjarætlan 1. desember. Fíggjarlógarviðgerðin hjá løgtinginum endar sum er ikki fyrr enn beint fyri jól – og tá ið av tornar kann landskassans partur av karminum verða sprongdur fleiri ferðir fyri ikki um at tala, at nýggjar útreiðslur, ið løgtingið uttan avtalu ella aðra fráboðan áleggur kommununum at gjalda, spreingja tann kommunala partin av karminum við. Hetta er ikki íspunnin støða, soleiðis er nærum á hvørjum ári.
Meðan løgtingið sostatt framvegis hevur fríar teymar, so verða kommunurnar hinvegin ivaleyst hildnar í tjóðri hesum viðvíkjandi – landsstýrið er jú eftirlitsmyndugleiki yvir kommununum. 
Fyri tað næsta er eisini spurningur, hvussu samráðingarnar, ið landið og kommunurnar skulu hava, verða skipaðar. KSF metir, at fyri kommunala sjálvræðið er stórur vandi fyri, at landsstýrið nýtir hetta høvið at gera politiskar raðfestingar inni á teimum økjum, sum kommunurnar umsita og hava ábyrgdina av. Slíkar samráðingar, skal nøkur javnvág annars vera millum partarnar, eiga at taka atlit til og virða tað kommunala sjálvræðið og tær kommunalpolitisku raðfestingarnar annars. Er henda fortreyt ikki til staðar, er ikki talan um samráðing.
KSF metir, at felags útreiðslukarmur er ikki neyðugur til tess at tálma kommunuútreiðslunum, ið jú er eitt av høvuðsendamálinum hjá landsstýrinum við makrobúskaparliga karminum, tí landsstýrið hevur longu sum er eitt sera gott stýringsamboð, nevniliga § 43, stk. 2 í kommunustýrislógini, ið sigur, at er nettoskuldin meira enn eina álíkning, so skal landsstýrismaðurin góðkenna lántøkuna. Hetta er eitt sera greitt og gott stýringsamboð, ið hevur sín náttúrliga tálmandi virkna.

Annað deilmál er at seta í verk mál- og avriksstýring fyri alla landsfyrisitingina ikki seinni enn 2010 sum liður í effektivisering av rakstri, betri samskifti og betri innliti v.m. 

KSF skal upplýsa, at hetta er í samsvari við tað, sum KSF arbeiðir við í løtuni fyri ta kommunalu umsitingina í limakommununum. KSF metir, at so hvørt kommunurnar umsita alsamt fleiri og størri uppgávuøki, verður ábyrgdin hjá kommununum at hava mest møguliga effektivan rakstur so mikið størri, og hetta er so aftur grundarlag fyri betri tænastu á øllum økjum. Nakrar kommunur seta í verk royndarskipanir við avtalustýring – sum í grundini er tað sama sum mál- og avriksstýring – fyri útvald umsitingarøki í 2007, aðrar ætla at gera tað í 2008. 
KSF hevur tí eisini sum realistiskan málsetning, at øll umsiting og allir stovnar í kommununum koyra eftir skipan við avtalustýring í 2010.
Strategiskjalið ásetir, at árini 2007-10 verður ein skipað, strategisk førleikamenning sett í verk fyri landsfyrisitingina. Eins og við mál- og avriksstýringini omanfyri, so arbeiðir KSF eisini áhaldandi við førleikamenning á tí kommunala økinum. Kommunurnar eru ein av størstu einstøku arbeiðsgevarum í landinum, og førleikamenning er tí ein integreraður partur av teirri stóru ábyrgd, sum kommunurnar hava sum arbeiðsgevarar.
KSF sær hetta eisini sum ein týðandi part í arbeiðinum at fáa lagt fleiri uppgávur út til kommunurnar at umsita. Eingin skal óttast fyri, at kommunalu umsitingarnar fara at verða eftirbátar á nakran hátt, tí endamálið er jú, at kommunurnar skulu loysa uppgávurnar betri enn landið megnar í dag, og at tænastan til borgararnar harvið verður betri. Væntast kann eisini, at kommunurnar koma í enn harðari kapping við m.a. landsfyrisitingina um tey vælútbúnu starvsfólkini. Tí er eyðsæð umráðandi, at kommunurnar alla tíðina fremja ítøkiliga strategiska førleikamenning og eftirútbúgving annars. 

Hesum eru KSF og limakommunurnar fullvæl tilvitaðar um, og tí er førleikamenning eisini eitt sera høgt raðfest arbeiðsøki hjá KSF.
Býtið millum land og kommunur
KSF tekur undir við aðalmálinum – at kommunurnar verða færri og størri, og at uppgávurnar verða loystar, har tær verða røktar á besta hátt samfelagsliga – ein skipan, har kommunurnar innan fyri ásettar karmar hava frælsi og ábyrgd at skipa egin viðurskifti.

Ítøkiligt mál hesum viðvíkjandi er, at talið av kommunum skal minkast niður í 7 frá 1. januar 2009. Hava kommunurnar ikki sjálvar funni saman innan eitt ár er eftir av verandi kommunuvalskeiði, skulu tær leggjast saman við lóg. Skal hetta eydnast, so skal berast skjótt at, tí kommunaval skal verða aftur næsta ár. 

Einki verður tó sagt um, hvussu hesar 7 kommunur skulu síggja út geografiskt. Eingin verulig grundgeving er heldur fyri, hví júst 7 og ikki 9 kommunur, sum tað eisini hevur verið mælt til áður, og sum KSF hevur bygt sín felagsskap á. KSF er tó av teirri sannføring, at avgerðin um hetta – eitt nú um Suðuroy skal vera ein ella tvær kommunur – eigur undir øllum umstøðum at verða upp til kommunurnar í økinum sjálvar. Tað er sjálvsagdur rættur hjá kommununum og borgarum teirra sjálvi at velja samstarv ella samanlegging við kommunur, ið nátúrliga hoyra til økið, og sum taka øll neyðug atlit til bestu røkt av teimum lógarásettu kommunalu uppgávunum. 
KSF metir, at samanleggingartilgongdin av sær sjálvum fer í gongd, og at talið av kommunum finnur eina hóskiliga legu, tá ið landið og kommunurnar hava fastlagt uppgávu- og ábyrgdarbýtið framyvir. 
Millum annað tí tekur KSF eisini fult undir við, at ein ítøkilig raðfestingartalva verður gjørd fyri, hvørji uppgávuøki verða løgd út og nær, og at henda verður gjørd í góðari tíð áðrenn kommunuvalið 2008. Eitt týðandi endamál er eyðsæð at fáa eitt greitt uppgávu- og ábyrgdarbýti, so sum KSF eisini hevur eftirlýst í mong ár. 
Til kunningar skal upplýsast, at stýrið fyri KSF hevur sett sum mál, at fólkaskúlin, musikkskúlaskipanin, frítíðarundirvísingin, fólka- og skúlabókasøvn verður lagdur út til kommunurnar at umsita í 2008, og at tann parturin av eldrarøktarøkinum, sum fevnir um heimatænastuna, verður lagdur út til kommunurnar at umsita í 2009. Onnur øki – eitt nú ellis- og røktarheim, primera heilsutænastan og forsorg skulu fyrireikast til at leggja út til kommunurnar at umsita í 2010. 

Vit gleða okkum tí at koma til samráðingar við landsstýrið um at gera eina ítøkiliga raðfestingartalvu og skipa útleggingartilgongdina.
Sum heild er annars hugstoytt at staðfesta, at stórir partar av strategiskjalinum um býtið millum land og kommunur er avrit av skjótt 10 ára gomlum kommunuáliti. Hetta ger seg serliga galdandi fyri kommunalu fíggingina, sum komið skal verða á niðanfyri.
KSF tekur eyðsæð undir við grundgevingunum fyri færri og burðardyggum kommunueindum, størri kommunalpolitiskari ábyrgd og greiðum uppgávu- og ábyrgdarbýti. Kommunuøkini verða styrkt, fíggjar- og umsitingarliga orkan verður styrkt, uppgávuøkini verða styrkt og tænastustøðið verður betri og í samljóði við staðbundna tørvin. Og sjálvandi skal avgerð og fíggjarlig ábyrgd fylgjast, tað er altavgerandi meginregla.

Sambært strategiskjalinum røkkur fíggjarligi avgerðarrætturin tó ikki til, hvussu kommunala fíggingararskipanin skal verða skipað í framtíðini. Sagt verður, at neyðugt er at leggja upp fyri ójavnum í fíggjarviðurskiftunum við eini javningarskipan. Fyri KSF er tað sjálvsagt, at tað verður upp til kommunurnar sjálvar, hvørt tær ynskja einhvørja javningarskipan.

Tað undrar tó KSF, at strategiskjalið fyri tað fyrsta als ikki setir spurnartekin við, um tað nú í veruleikanum er so stórur ójavni, at javningarskipan er neyðug. Í øðrum lagi verður heldur ikki sett spurnartekin við, um ein javning hevur so stóran og avgerandi týdning fyri samlaðu kommunalu fíggingina. Í triðja lagi verður heldur ikki sett spurnartekin við vansarnar við javningarskipan. Og í fjórða lagi verður heldur ikki sett spurnartekin við, at fortreyt fyri slíkari skipan er ein umfevnandi og kostnaðartung umsiting, ið fyrst skal byggjast upp.
Um roknað verður út frá miðalskattskyldugu inntøkuni í 2005, so hevði talan verið um einar 15 mió kr. í millumkommunalari inntøkujavning ella uml. 1,5 % í mun til samlaða kommunuskattainntøkuna uppá uml. 1,1 mia kr. Tá er javnað við 33 %. 
Staðfestast kann eisini, at fíggjarliga vavið av millumkommunalari útreiðslujavning til ávísar lógarbundnar uppgávur – eitt nú fólkaskúlan – er eins avmarkað sum dømið omanfyri. 
KSF hevur altíð havt sera stór fyrivarni við millumkommunalari javningarskipan. Hetta er umsitingarliga sera tvørlig skipan, sum fyri tað fyrsta skal byggjast upp og síðani rekast fyri dýran pening. Fíggjarliga vavið av millumkommunalari javning er ikki serliga stórt og stendur neyvan í mát við umsitingarliga kostnaðin av sjálvari javningarskipanini.
Harumframt metir KSF, at fíggjarliga vavið av millumkommunalari javningarskipan er av sera avmarkaðum týdningi í mun til samlaða kommunalu fíggingina bæði sum heild og fyri einstøku kommunuøkini. Tað er greitt, at hesar avmarkaðu javningarupphæddir tí ikki eru tær, sum fara at gera av, um ein kommuna megnar at røkja sína lógarásettu uppgávur ella ei.

Onnur Norðurlond hava skipað javning fyrst og fremst við statskassastuðli – tað vil siga við blokkstuðulsskipan frá statinum heldur enn millumkommunalari javning av kommunuskatti.
Slíka skipan við blokkstuðuli til lógarásettar kommunalar uppgávur metir KSF vera stóra hóttan móti kommunala sjálvræðinum. Okkara aðalsjónarmið er, at tað er kommunuskattainntøkan, sum skal fíggja kommunala raksturin, ikki landskassastuðul, og at ein slík blokkstuðulsskipan máar á avgerandi hátt støðið undir kommunala sjálvræðinum.
KSF ásannar, at kommunur kunnu verða raktar av stórum útreiðslum eitt nú á sosiala økinum, sum tær onga ávirkan hava á, og sum raka ymiskt yvir tí og stað, og at tað í hesum føri er talan um strukturellan ójavna. KSF sær tó onga orsøk til at seta í verk eina umfevnandi javningarskipan hesum viðvíkjandi. Heldur er betri skipan, at kommunurnar í felag og óheft av landsmyndugleikanum gjalda í ein kommunalan grunn, sum tær sjálvar umsita og hava fult ræði á, og sum kann koma kommununum til hjálpar á einum solidariskum grundarlagi.
Undir øllum umstøðum er tað av altavgerandi týdningi, at tað eru kommunurnar, sum gera av, hvussu kommunala fíggingin skal verða í framtíðini. Hetta er sjálvsøgd heimild, ið liggur í meginregluni um, at ábyrgd og fígging fylgjast, men hesum tykist strategiskjalið tíverri síggja burtur frá.

Strategiskjalið nemur eisini við manglandi gjøgnumskygni í kommunala búskapin. Torført er at gera samanberingar eitt nú um útreiðslustigið í einstøku kommununum. Heldur ikki ber til at samanbera kommunala geiran við tann hjá landinum. Nýggj kommunal roknskaparskipan skal tí gerast, har allir roknskapir hava felags kontustrong v.m. At enda skal so eisini ein fíggjarskipan gerast, sum kommunurnar antin skulu nýta ella regluliga fráboða til – henda skipan skal tryggja, at almenn fíggjarhagtøl skjótt kunnu fáast til vega, at kommunali geirin er gjøgnumskygdur, og at greitt samanberingargrundarlag fæst millum kommunurnar sínámillum og millum kommunurnar og landið.
KSF metir eins og strategibólkurin, at stórur tørvur er á nýggjari roknskaparskipan, og at setast eigur í verk ein fíggjarskipan til tess at fáa gjøgnumskygni og samanberiligar upplýsingar. Eisini kommunurnar hava tørv á samanberiligum uppl´shingum, og KSF tekur tí fult undir við hesum. Fyri KSF er tað tó av avgerandi týdningi, at skott er millum roknskapar- og fíggjarskipanina hjá kommununum og teirri hjá landinum. 

At nýggj roknskaparskipan og fíggjarskipan ikki eru tiknar í nýtslu fyri fleiri árum síðan er bert landsstýrinum fyri at takka. Landsstýrið tykist ongantíð hava raðfest hesa uppgávuna nakað serligt. Til tess at koma úr naggatódnini er loysn, at Fíggjarmálaráðið og relevantir fakstovnar undir tí saman við kommununum fáa arbeiðið liðugt í hesum árinum.
Samanumtikið

Samanumtikið, so metir KSF nógvar góðar og positivar ætlanir vera at finna í strategiini fyri samfelagsbygnað. Viðvíkjandi býtinum millum landið og kommunurnar, so er tíverri ikki so nógv nýtt undir sólini. Vit hava tó víst á nøkur mál og sjónarmið, sum tað er av alstórum týdningi fyri limakommunurnar í KSF at gera vart við til tess at beina ætlanirnar á ta røttu kósina fram ímóti vælferðarvisjónini. 
KSF tekur fegið virknan lut í hesum.

Vinarliga vegna Kommunusamskipan Føroya

Heðin Mortensen
/Jóan Petur Hentze

